
ՏԵՂԵԿԱՆՔ-ՀԻՄՆԱՎՈՐՈՒՄ

«Գույք  հետ վերցնելու և նվիրաբերելու մասին» ՀՀ Կառավարության որոշման նախագծի ընդունման


1. Իրավական ակտի ընդունման անհրաժեշտությունը


Որոշման նախագծի ընդունումը պայմանավորված է «Երկրապահ կամավորականների միություն» հասարակական կազմակերպության (այսուհետ՝ ԵԿՄ) «Պատանի երկրապահ» ակումբը նոր համալրած 600 պատանիների կողմից զինվորական համազգեստի կրման ամբողջականությունն ապահովելու հանգամանքով:

2. Ընթացիկ իրավիճակը և խնդիրները

ԵԿՄ կազմակերպության գործունեությունն ուղղված է աջակցելու Հայաստանի Հանրապետության պաշտպանության կազմակերպման և իրականացման գործընթացին, որի շրջանակներում կազմակերպությունն օժանդակում է նաև ՀՀ պաշտպանության նախարարությանը՝ սահմանների պաշտպանության նպատակով մարտական հերթապահության, մատաղ սերնդի ռազմահայրենասիրական դաստիարակության, պահեստազորայինների պատրաստության, մարտական գործողություններին կամավոր հիմունքներով մասնակցած անձանց սոցիալական խնդիրների լուծման ուղղություններով: Այս գործընթացում իր ուրույն տեղն ունեն մատաղ սերնդի ռազմահայրենասիրական դաստիարակության ուղղությամբ իրականացվող աշխատանքները, որոնց շրջանակներում կազմակերպության ներսում ստեղծվել և գործում է «Պատանի երկրապահ» ակումբը, որին ներգրավված են դպրոցական տարիքի մի քանի հազար պատանիներ, յուրաքանչյուր տարի իրականացվում է ակումբին նոր պատանիների անդամակցման գործընթաց, ինչը ենթադրում է վերջիններիս կողմից զինվորական համազգեստով երդման արարողության կազմակերպում, ինչպես նաև ակումբի անդամների կողմից ռազմահայրենասիրական բնույթի տարբեր միջոցառումների, ներառյալ՝ «Եռաբլուր» զինվորական պանթեոնում տարբեր հիշատակի օրերի կազմակերպվող հանդիսավոր արարողություններին մասնակցություն: Կազմակերպության հայրենանվեր և հանրօգուտ գործունեությունը հաշվի առնելով նաև ՀՀ կառավարության 09.06.2022թ. N 863-Ն որոշմամբ ԵԿՄ 2022թ. ծրագրային գործունեության ապահովման համար ԵԿՄ կազմակերպությանը հատկացվել է դրամաշնորհ, որի ծախսային ուղղություններում ներառված է նաև մատաղ սերնդի հետ իրականացվող աշխատանքը: Միաժամանակ, 2022թ. ընթացքում ԵԿՄ «Պատանի երկրապահ» ակումբին նոր անդամագրված պատանիներին կազմակերպության կողմից հատկացվող զինվորական համազգեստի ամբողջականությունն ապահովելու նպատակով կարիք է առաջացել զինվորական գոտիների հատկացման, որոնք ձեռք բերելու հնարավորություն կազմակերպությունը չունի: Այդ նպատակով, հաշվի առնելով կազմակերպության հայրենանվեր և հանրօգուտ գործունեությունը, նպատակահարմար է գտնվել կազմակերպությանը նվիրաբերել անհրաժեշտ քանակի զինվորական գոտիներ:


3. Կարգավորման նպատակը և բնույթը


Որոշման նախագծով ՀՀ պաշտպանության նախարարությունից հետ են վերցվում 600 միավոր զինվորական գոտիներ և նվիրաբերվում են ԵԿՄ հասարակական կազ​մա​կեր​պութ​յանը՝ «Պատանի երկրապահ» ակումբի անդամների զինվորական համազգեստի ամբողջականությունն ապահովելու նպատակով:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները


Որոշման նախագծի ընդունումը 2022 թվականի պետական բյուջեում լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում փոփոխությունների չի հանգեցնում: 

           5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   

Որոշման նախագիծը կապված չէ ռազմավարական կամ ոլորտային այլ փաստաթղթերի հետ:

